
E agguantandose a ûn bacco de spassoïa

O vêu mette in effetto a so minaccia,

A Marinn-a a se spaxima, a ghe crïa

- «No, no padron, che sciä me o dà in sciä faccia.

»Sciä l'acciappe co-e moen, mi no son bonn-a...»

- «E no seì comme fâ, brûtta côggionn-a?


25

»Bezêugna che ve mostre a-a vostra etæ

»Comme se fotte pe agguantâ ûn öxello?

»Ma mi ho puïa, perdïesann-a che n'aggæ

»Fæto mai atro che dêuviâ o cannello!

»Sac...to ghe vêu tante luçïe?

»Beneito segge chi v'ha fæto e dïe». 


26

E primma che o Loritto imbarlûgôu

Da-i crï da serva e i motti do baccan,

O s'addescie, o parpelle, o piggie sciôu

Pe scappâghe da-e ciöte e fotte o can,

O se sente ciantâ due dïe in to collo,

E mette a-o passo sensa poeì dâ ûn scrollo.


27

E lì de trinca o l[']è portôu da basso,

Dove in mëzo a ûnn-a strêuppa de pivetti,

A padronn-a ciù drûa che ûn canevasso

A pessava marioli e gipponetti,

E fottûo, ciù che misso in t'ûn gaggiêu,

Che o l'aveiva servïo pe ûn roscignêu.

